
Artıq ikinci ildir ki, Azərbaycan xalqı möhtərəm 

Prezidentimiz, müzəffər Ali Baş Komandanımız İlham 
Əliyevin mahir sərkərdəliyi ilə, şəhidlərimizin canı, 

qazilərimizin qanı, sarsılmaz xalq–iqtidar birliyi hesabına 
qazandığımız böyük Qələbənin, tarixi Zəfərin qürurunu yaşayır. 
2020-ci ilə qədər adi təqvim günlərindən biri olan 8 Noyabr 
2 il öncə xalqımızın minilliklərə gedib çıxan tarixinə böyük və 
parlaq hərflərlə əbədi həkk olundu. 8 Noyabr miqyasına və 
əhəmiyyətinə görə yalnız Azərbaycanın deyil, bütünlüklə, Türk 
dünyasının son iki yüz il ərzində qazandığı ən böyük tarixi Zəfər 
hesab olunur.

Qədirbilən xalqımız 
möhtəşəmliyini, əhəmiyyətini, 
hər birimizin taleyindəki 
həlledici rolunu adi sözlərin 
ifadə edə bilməyəcəyi bu tarixi 
günü– Azərbaycan Respubli-
kasının Prezidenti cənab İlham 
Əliyevin 2020-ci il 3 dekabr ta-
rixli sərəncamı ilə Zəfər Günü 
kimi təsis edilən 8 Noyabrı bö-
yük coşqu və sevgi ilə qarşıla-
yır. Ölkəmiz bu tarixi qələbənin 
ildönümünü 2 ildir ki, uğurları-
mızın memarı ulu öndər Heydər 
Əliyevin ölməz xatirəsinə, 
şəhidlərimizin ruhuna və 
qazilərimizin hünərinə böyük eh-
tiram və əlbəttə ki, tarixi Zəfərin 
lideri müzəffər Ali Baş Koman-
danımıza sonsuz minnətdarlıq 
hissləri ilə qeyd edir. 

Birinci Qarabağ müharibə-
sindəki uğursuzluqdan, tarixi 
ərazilərimizin itirilməsindən son-
ra böyük məhrumiyyətlərə düçar 
olan xalqımız hər an qələbə ar-
zusu ilə yaşayır, zəfər müjdəsini 
gözləyirdi. Şükürlər olsun ki, bu 
ümidlər doğruldu. 1993-cü ilin 
15 iyununda böyük zəfərə gedən 
yolumuzun ilk işartıları göründü. 
Məhz bu tarixdən başlayaraq 
möhkəm təməlləri xalqımızın 
xilaskarı, ulu öndərimiz Heydər 
Əliyev tərəfindən qoyulan 
müstəqil Azərbaycan Respub-
likası yeni inkişaf mərhələsinə 
qədəm qoydu. Ötən əsrin  90-cı 
illərinin əvvəllərindəki xaos, 
hakimiyyətsizlik mühti əmin-
amanlıqla, rifahla əvəz olundu. 
Müdrik xalqımız həmin günləri 
yaxşı xatırlayır və uğurlarımızın, 
qələbələrimizin memarı ümum-
milli lider Heydər Əliyevi hər za-
man qədirşünaslıqla yad edir.

Ulu öndərimizin siyasətini 
qətiyyətlə davam və inkişaf 
etdirən möhtərəm Prezidentimiz 
İlham Əliyevin uğurlu siyasəti, 
müdrik qərarları sayəsində son 
20 ildə Azərbaycan qüdrətli 
bir dövlətə çevrildi, ölkəmiz, 
müzəffər xalqımız tariximizin heç 
bir mərhələsində görünməyən 
uğurlara imza atdı. Hər zaman 

xalqın dəstəyinə arxalanan, 
ondan güc alaraq müstəqil 
siyasət yürüdən Prezident 
 İlham Əliyevin mahir idarəçilik 
təfəkkürü, fenomenal bacarıq-
ları sayəsində ölkəmizin siyasi, 
iqtisadi, hərbi qüdrəti günbəgün 
artdı. Bütün bunlar, əlbəttə, çox-
dan arzusunda olduğumuz tarixi 
zəfərimizi şərtləndirir və günü-
gündən yaxınlaşdırdı. Nəhayət, 
2020-ci ilin 27 sentyabrından 
başlayaraq 44 gün boyunca 
Zəfər salnaməmizin ən şanlı, ən 
parlaq səhifələri yazıldı. 2020-ci 
ilin 8 noyabrında milli qürurumu-
zun simvolu olan Şuşanın azad 
olunması ilə 44 günlük Zəfər 
yürüşümüz öz zirvəsinə çatdı– 
düşmənin acı məğlubiyyətini 
etiraf etməkdən və təslimçilik 
sənədinə imza atmaqdan başqa 
çarəsi qalmadı. 

İllərlə arzusunda olduğu-
muz gün gəldi, xəyallarımız 
gerçəkləşdi, ölkəmizin ərazi bü-
tövlüyü təmin olundu. Müqəddəs 
yurdumuz – Qarabağımız azad-
lığına qovuşdu. Başımızın 
üstündəki qara buludlar əbədi 
olaraq dağıldı. Üstümüzə gün 
doğdu, taleyimizə yeni həyat 
bəxş olundu.  Bu mənada 8 No-
yabr tarixi haqlı olaraq ölkəmizin, 
xalqımızın həyatında yeni eranın 
başlanğıcı kimi qiymətləndirilir. 
Məhz bu tarixdən sonra regi-
onda yeni geosiyasi reallıqlar 
yarandı. Vətən müharibəsini 
qalibiyyətlə başa vuran qüdrətli 
Azərbaycan öz şərtlərini diqtə 
edən və uğurla həyata keçirən 
ölkə kimi daha böyük imkanlar 
əldə etdi. 

Qədirbilən xalqımızın müd-
rik rəhbərimizin ətrafında dəmir 
yumruq kimi birləşərək Zəfər 
salnaməmizi yazdığı 44 günlük 
Vətən müharibəsindən sonra 
diplomatik cəbhədə, informasiya 
savaşında və azad Qarabağda-
kı quruculuq cəbhəsində davam 
edən qələbələrimizin gətirdiyi 
ovqatla tarixi Zəfərimiz günü-
gündən daha da möhkəmlənir. 
44 günlük Vətən müharibəsi 

günlərində olduğu kimi, bu 
günlər də hər birimiz qürur və 
sevinc hissləri yaşayırıq. Qalib 
ölkənin qürurlu vətəndaşları kimi 
hər gün hansısa əlamətdar bir 
hadisəyə, tarixi bir məqama şa-
hidik edirik. 

30 il işğal altında qalan 
ərazilərimizdə qələbədən son-
ra miqyası heç bir ölçüyə sığ-
mayan layihələr həyata ke-
çirilir. Torpaqlarımıza yeni 
nəfəs gəlir, keçmiş məcburi 

köçkünlərin uzun illər boyunca 
məşəqqətlə keçən həyatlarında 
yeni ab-hava hökm sürür. Ar-
tıq şagirdlərimiz öz yurdların-
da dərsə gedir, müəllimlərimiz 
doğma el-obalarında çalışmağın 
sonsuz qürurunu yaşayırlar. Bü-
tün bunlar hər birimizin qəlbini 
fərəh və qürur hissləri ilə doldu-
rur. Bu günlərdə Zəngilanın Ağa-
lı kəndində möhtərəm Preziden-
timiz, qalib sərkərdəmiz İlham 
Əliyevin və Birinci vitse-prezi-
dent Mehriban xanım Əliyevanın 
erməni vandalizminin xarabaya 
çevirdiyi bir məkanda ən qısa 
müddətdə dünya standartları 
səviyyəsində tikilmiş məktəbi 
ziyarət etmələri, öz yurdların-
da təhsil almağın nəhayətsiz 
xoşbəxtliyini yaşayan şagirdlərlə 
söhbətləri bütün dünyaya bir 
daha dövlətimizin, xalqımızın 
sülh mesajları kimi yayıldı.     

Tarixi zəfərdən sonra azad 
edilmiş rayon və şəhərlərimizin 
baş planlarının təsdiqi, yaşayış 
məhəllələrinin təməlinin qoyul-
ması insanların sabaha olan 
ümidlərini daha da artırır, keç-
miş məcburi köçkünlərin illərlə 
həsrətində olduqları doğma 
yurd-yuvalarına əbədi qayıdı-
şını günbəgün yaxınlaşdırır. 
Xüsusilə düşmənin xarabalığa 
çevirdiyi, heç bir infrastrukturun 
mövcud olmadığı ərazilərdə ən 
qısa zaman ərzində müasir dün-
ya standartları səviyyəsində Fü-
zuli Beynəlxalq Hava Limanının 
və Zəngilan Beynəlxalq Hava 
Limanının inşa edilib istifadəyə 
verilməsi, Laçın Beynəlxalq 
Hava Limanının təməlinin qo-
yulması Azərbaycan dövlətinin 
qüdrətini bir daha bütün dünya-
ya nümayiş etdirir. 

Azərbaycan Respublikasının 
Birinci vitse-prezidenti, Heydər 
Əliyev Fondunun Preziden-
ti Mehriban xanım Əliyevanın 
rəhbərliyi ilə dini abidələrimizin, 
məscidlərimizin bərpası, “Xarı 
bülbül” Musiqi Festivalının, Vaqif 
Poeziya Günlərinin keçirilməsi 
ölkəmizdə mənəvi mühitin for-
malaşmasına yeni çalar ve-
rir, bərpa-quruculuq işlərində 
əsrərəngiz bir harmoniya yara-
dır. 

44 günlük Vətən 
müharibəsinin ilk anlarından 
etibarən ölkəmizə mənəvi-
siyasi dəstəyini ifadə edən 
qardaş Türkiyə Respublika-
sı ilə tarixi Zəfərimizdən son-
ra əlaqələrimizin daha da 
möhkəmlənməsi Azərbaycanın 
bölgədə və eləcə də dünya-
da nüfuzunu daha da artır-
mış, siyasi arenada, diplo-
matik danışıqlarda manevr 
imkanlarını yüksəltmişdir. 
Ulu öndər Heydər Əliyevin 
“Biz bir millət, iki dövlətik!” 
kəlamının qüdrəti ilə günbəgün 
inkişaf edən Azərbaycan–
Türkiyə münasibətləri hazırda 
Azərbaycan Respublikasının 
Prezidenti İlham Əliyevin və 
Türkiyə Respublikasının Prezi-
denti Rəcəb Tayyib Ərdoğanın 
səyləri ilə özünün ən yüksək 
inkişaf səviyyəsinə gəlib çat-
mışdır. 2021-ci ilin 15 iyununda, 
müasir Azərbaycanın tarixində 
xüsusi önəm və rəmzi məna 
daşıyan Milli Qurtuluş Günündə 

ölkələrimiz arasında imza-
lanmış “Şuşa Bəyannaməsi”, 
hər iki dövlət başçısının Zəfər 
Paradında və azad edilmiş 
ərazilərimizdə istifadəyə verilən 
beynəlxalq hava limanları-
nın açılışında birgə iştirakı, 
həmin tədbirlərdəki bəyanatlar 
dostlarımıza və eləcə də 
düşmənlərimizə önəmli mesajlar 
verir. Dostlar sevinir, düşmən bir 
daha rəzil olur.

Prezident İlham Əliyevin 

rəhbərliyi ilə ölkəmizin diplo-
matik qələbələri bu gün də 
davam edir. Müzəffər Ali Baş 
Komandanımızın dəmir yumru-
ğu, əyilməz iradəsi sayəsində 
Laçın şəhərinin, ətraf kəndlərin 
üzərində ordumuzun nəzarətinin 
bərpa olunması tarixi Zəfərimizi 
daha da möhkəmləndirmiş, 
Azərbaycanın bölgədəki möv-
qeyini, nüfuzunu daha da ar-
tırmışdır. Artıq dünyanın güc 
mərkəzləri, siyasi dairələr 
Azərbaycanla hesablaşırlar.

Bu gün düşmən ölkənin 
xaincəsinə davam edən hərbi 
və siyasi təxribatlarına  baxma-
yaraq, Azərbaycan dövləti, onun 
başçısı humanist, sülhsevər 
mövqeyi, konstruktiv siyasəti ilə 
seçilir, bölgədə əbədi sülhə, in-
kişafa və rifaha nail olmaq üçün 
ardıcıl səylərini davam etdirir. 
Bütün danışıqlar prosesində 
sülhsevər mövqeyini qətiyyətlə 
ortaya qoyan Azərbaycan lideri 
təmkinlə, səbrlə və məğrurluqla 
müzəffər xalqımızın maraqlarını 

ifadə edir.  Son dövrlər Avropa İt-
tifaqının təşəbbüsü və vasitəçiliyi 
ilə keçirilən görüşlərin hər birində 
sülh müqaviləsinin imzalanama-
sı üçün Azərbaycanın təqdim 
etdiyi 5 şərt ədalətli prinsiplər 
kimi qəbul olunur, təkliflərimiz 
dövlətimizin konstruktiv möv-
qeyinin ifadəsi kimi səslənir. 
Azərbaycan sərhədlərin deli-
mitasiyası və demarkasiyası 
prosesinin həyata keçirlməsinə, 
bununla da bölgədə əbədi sül-

hün əldə edilməsinə hər zaman 
hazır olduğunu ifadə edir. 

Bu günlərdə Soçi şəhərində 
keçirilən görüş cənab İlham 
Əliyevin növbəti və inamlı 
qələbəsi ilə nəticələndi. Özünün 
növbəti sərsəm və məsuliyyətsiz 
çıxışını vərəqdən güclə oxu-
yan düşmən ölkənin başçısı-
nın səksəkəli, güvənsiz davra-
nışlarının əksinə olaraq qalib 
ölkənin rəhbəri kimi çıxış edən 
cənab İlham Əliyev: “Qarabağ 
münaqişəsi artıq tarixdə qalıb. 
O, iki il bundan əvvəl həll edi-
lib. Buna görə də bu baxımdan 
burada praktiki olaraq müzakirə 
edilməli məsələ yoxdur” – fik-
ri ilə 2019-cu ildə “Valday” 
sammitində söylədiyi və 44 
günlük Vətən müharibəsindəki 
qələbəmizin simvoluna çevrilən 
tarixi - Qarabağ Azərbaycandır – 
nida - kəlamının gətirdiyi ovqatı 
bir daha yenilədi, cəmiyyətimizə 
olduqca müsbət ipmulslar verdi. 

Ulu öndərimiz Heydər 
Əliyevin Azərbaycan xalqının 
milli sərvəti, iftixarı adlandırdığı, 
hər zaman məzunu olması ilə 
fəxr etdiyi, bu gün isə möhtərəm 
Prezidentimiz İlham Əliyevin və 
Azərbaycanın Birinci vitse-prezi-
denti Mehriban xanım Əliyevanın 
hərtərəfli diqqət və qayğısı ilə 
əhatə olunan Bakı Dövlət Uni-
versitetinin çoxminli kollektivi ta-
rixi zəfərimizin ikinci ildönümünü 
yüksək ovqatla qarşılayır. Vətən 
müharibəsi günlərində həm ön, 
həm də arxa cəbhədə fədakarlıq 
göstərmiş, 19 nəfər məzun və 
tələbəsi şəhidlik zirvəsinə ucal-
mış universitetimizin kollektivi 
tarixi Zəfərdən sonra artıq tarixə 
çevrilən Qarabağ münaqişəsinin 
baş vermə səbəbləri, müharibə 

və postmüharibə dövründəki 
ictimai-siyasi proseslərlə bağlı 
elmi araşdırmalarını davam et-
dirir. 

Artıq bu istiqamətdə əldə 
etdiyimiz mühüm nəticələr var. 
Müharibədən sonra Universite-
tin artıq ictimaiyyət tərəfindən 
rəğbətlə qarşılanmış iki aka-
demik layihəsi – “İşğal altında 
olmuş Azərbaycan Respub-
likası ərazilərində məcburi 
köçkünlərin pozulmuş hüquqla-
rına dair Beynəlxalq Kopmpleks 
Hesabat” və “Vətən müharibəsi 
dövründə ölkə və xarici media-
nın fəaliyyətinin təhlili” layihələri 
uğurla geçəkləşdirilmiş, bu möv-
zuda konfranslar, seminarlar, ic-
timai tədbirlər keçirilmişdir. 

Tarixi Zəfərdən sonra Bakı 
Dövlət Universitetinin Elmi Şu-
rasının təşəbbüsü ilə ərsəyə 
gəlmiş “Azərbaycan Respub-
likasının tarixi” kitabını da bu 
mənada xüsusi qeyd etmək 
olar. Müstəqil Azərbaycan Res-
publikasının tarixini özündə 
əks etdirən nəşrin Qara-
bağ Zəfərindən sonra ərsəyə 
gəlməsi əlamətdar və qürurveri-
cidir. Kitabın ümummilli liderimiz 
Heydər Əliyevin memarı olduğu 
dövlətçiliyin möhkəmlənməsi 
və çiçəklənməsi dövrünü əhatə 
edən birinci hissəsində həmin 
dövr müasir Azərbaycanın 
tarixində inkişaf mərhələsi kimi 
səciyyələnir. Kitabın ikinci cil-
di isə 2003-cü ildən günümüzə 
qədərki dövrü əhatə edir. 

Sevindirici haldır ki, ikinci cil-
din son bölməsi Zəfər tariximizi 
özündə əks etdirir. Burada işğal-
dan azad olunmuş torpaqlardakı 
quruculuq işləri, Prezident İlham 
Əliyevin və Birinci-vitse Prezi-
dent Mehriban xanım Əliyevanın 
azad olunmuş ərazilərə tarixi 
səfərləri, azad edilmiş ərazilərdə 
həyata keçirilən böyük layihələr 
əksini tapıb. 

Bütün bunlar qüdrətli 
Azərbaycanın parlaq 
gələcəyindən xəbər verir. 
Xoşbəxt xalqıq ki, Prezident, 
Müzəffər Ali Baş Komandan İl-
ham Əliyevin rəhbərliyi ilə zəfər 
tariximiz davam edir, hər gün bu 
tarixin yeni səhifələri yazılır.  

Qələbələr silsiləmiz 
bitməsin! Xalqımızı tarixi 
ədalətə qovuşduran Zəfər gü-
nümüz mübarək olsun!

Elçin BABAYEV,  
Bakı Dövlət Universitetinin 

rektoru

Xalqımızı tarixi ədalətə qovuşduran Qələbə

 “Zəfər Forumu” başa çatdı

Noyabrın 4-də Zəfər Günü münasibətilə oktyabrın 7-dən 
başlanan və Azərbaycanın bütün rayonlarını əhatə edən “Zəfər 
Forumu”nun bağlanış mərasimi keçirilib.

AZƏRTAC xəbər verir ki, tədbirdə 
Azərbaycan Respublikası  Prezidenti 
Administrasiyasının Qeyri-hökumət 
təşkilatları ilə iş və kommunikasiya 
şöbəsinin sektor müdiri Vüsal Quliyev, 
Qeyri-hökumət Təşkilatlarına Dövlət 
Dəstəyi Agentliyinin İcraçı direktoru 
Aygün Əliyeva, Prezident Administra-
siyasının məsul əməkdaşları, Müdafiə 
Nazirliyi və yerli icra hakimiyyəti or-
qanlarının rəsmiləri, şəhid ailələrinin 
üzvləri, müharibə iştirakçıları, 
Azərbaycan Ordusunun hərbi qulluq-
çuları, qeyri-hökumət təşkilatlarının, 
eləcə də ictimaiyyətin nümayəndələri 
iştirak ediblər.

Əməkdar incəsənət xadimi, Prezi-
dentin fərdi təqaüdçüsü, müharibə və 
Silahlı Qüvvələr veteranı, Zəfər paradı-
nın ssenari müəllifi və aparıcısı polkov-
nik Abdulla Qurbaninin moderatorluq 
etdiyi tədbirdə ənənəvi olaraq görkəmli 
dövlət xadimi Heydər Əliyevin və res-
publikamızın suverenliyi, ərazi bütöv-
lüyü uğrunda şəhidlik zirvəsinə ucalan 
Vətən övladlarının xatirəsi bir dəqiqəlik 
sükutla yad edilib, hərbi orkestrin 
müşayiəti ilə Dövlət Himni ifa olunub.  

Sonra çıxış edən Azərbaycan 
Respublikası Prezidenti Administra-
siyasının Qeyri-hökumət təşkilatları 
ilə iş və kommunikasiya şöbəsinin 
sektor müdiri Vüsal Quliyev forum 
iştirakçılarını salamlayaraq Vətən 

müharibəsində qazanılan möhtəşəm 
Qələbənin tarixi əhəmiyyətindən bəhs 
edib. Vüsal Quliyev rəşadətli ordumu-
zun əsgər və zabitlərinin addım-addım 
irəliləyərək Ermənistanın  uzun  illər 
ərzində qurduğu mühəndis-istehkam 
sistemlərini yarıb keçdiklərini, torpaq-
larımızın qəhrəman döyüşçülərimizin 
qanı və canı bahasına azad edildiyini, 
Azərbaycan xalqının əzmi və iradəsi, 
iqtisadi gücü, müasir ordu quruculu-
ğu və xalq-iqtidar birliyi nəticəsində 
qələbənin təmin olunduğunu nəzərə 
çatdırıb. Azərbaycan Respublikasında 
Anım Gününün, Zəfər Gününün təsis 
edilməsi haqqında Azərbaycan Res-
publikası Prezidentinin sərəncamlarının 
əhəmiyyəti barədə danışıb.

Qeyri-hökumət Təşkilatlarına Dövlət 
Dəstəyi Agentliyinin İcraçı direktoru Ay-
gün Əliyeva bildirib ki, müharibələrdə 
böyük qələbələrin əsasında duran ən 
başlıca amil xalq-dövlət-ordu birliyi-
nin sarsılmaz vəhdətinin təmin olun-
masıdır. Vətən müharibəsi dünya 
azərbaycanlılarının birliyinin sarsılmaz-
lığını, xalqımızın Vətən torpaqlarının 
azad edilməsi naminə “dəmir yumruq” 
kimi birləşdiyini nümayiş etdirdi. Dün-
yanın müxtəlif ölkələrində yaşayan 
azərbaycanlılar, habelə Azərbaycanın 
haqq işinə dəstək verən digər xalqla-
rın nümayəndələri erməni lobbisinin 
apardığı çirkin kampaniyalara qar-

şı fədakarlıqla fəaliyyət göstərirdilər. 
A.Əliyeva qeyd edib ki, müharibənin 
gedişində xalq-dövlət-ordu birliyi daha 
da möhkəmləndi. Azərbaycanın bütün 
vətəndaşları etnik, sosial, dini baxım-
dan bütövlük nümayiş etdirdi, ön və 
arxa cəbhədə mükəmməl birlik ya-
randı. Dövlətimizin başçısının yüksək 
siyasi məharəti sayəsində diplomatik 
cəbhədə də böyük uğurlar qazanıldı.

Şəhid ailələrinin üzvləri, müharibə 
iştirakçıları və müvafiq qurumların 
nümayəndələri çıxışlarında müzəffər 
Ali Baş Komandanın Azərbaycan 
naminə əmrlərinə hər an hazır olduq-
larını bildiriblər.

Forum iştirakçıları adın-
dan Azərbaycan Respublikasının 
 Prezidenti İlham Əliyevə müraciət edi-
lib, xalqımıza Zəfər sevincini yaşatdı-
ğına görə dövlətimizin başçısına dərin 
minnətdarlıq ifadə olunub.

Əməkdar artist, polkovnik-leytenant 
Cahangir Qurbanovun rəhbərlik etdi-
yi Həzi Aslanov adına Ordu İdeoloji İş 
və Mədəniyyət Mərkəzinin yaradıcı 
kollektivinin iştirakı ilə hərbi marş və 
vətənpərvərlik mahnıları alqışlarla qar-
şılanıb.

Nümayəndə heyətlərinə Müdafiə 
Nazirliyi adından A.Qurbaninin “Böyük 
gələcəyə baxış” və “Vətən müharibəsi 
şəhidləri” adlı kitabları hədiyyə edi-
lib. O cümlədən, “Zəfər Forumu” 
çərçivəsində Gəncə Qarnizonu İdeoloji 
və Mədəniyyət Mərkəzin təşkilatçılığı 
ilə "Əsgərə məktub" layihəsi həyata 
keçirilib.

Bir udum Turan havası, bir ümman türk sevgisi...
Qazaxıstanın “dəniz qapısı”na təyyarə ilə gəldim. Bəxtimə bu anlar 
da yazılıbmış. Taleyimdə bir səhər Xəzərə gündoğan tərəfdən də 
baxmaq, on illər boyu bu dənizin suyunu şirinləşdirərək süfrələrə 
gətirən türk qardaşlarımızın – qazaxların dəniz suyundan dəmlədiyi 
çayına qonaq olmaq şansı da var imiş. Türkdilli dövlətlərin 
tərəfdaşlıq və əməkdaşlığına heç zaman olmadığı bir şəkildə zərurət 
yarandığı günlərdə burada olmaqdan böyük məmnunluq hissləri 
yaşadım. Qazaxların Turan sevdasını, türk xalqları və dövlətləri ilə 
əməkdaşlığın daha da dərinləşdirilməsi istəyini, Türk əxlaqına bu 
qədər sədaqətini görmək qürurvericidir... 

Aktauda Günəşin doğmasına da, 
qüruba da fikir verdim. Qəbələdə Günəş 
dağların arxasından utancaq qız kimi, 
sanki çəkinə-çəkinə, sıxıla-sıxıla çıxır. 
Bakı səhərinin ayrı aləmi var. Paytaxtı-
mızda Günəş, elə bil ki, Prometey kimi 
Xəzərdən çıxır. Aktauda isə bu məqam 
daha maraqlıdır. Günəş burada san-
ki qocaman, nurani bir türk ərəni kimi 
uzaq, sahilsiz çöllərdən şəhərə doğru 
gəlir. Günəşin qürubu isə daha maraq-
lıdır. Dənizlə səma eyni rəngdə olur və 
sanki, hər ikisi dalğalanır: 

Aktau, qürubun dalğalandığı, 
Günəşin dənizdə “batdığı” şəhər. 
Yovşanın çöllərdən parklara gəlib, 
Ətrini güllərə qatdığı şəhər... 

Aktau mənim indiyədək gördüyüm 
yüzlərlə şəhərdən çox fərqlənir. Çünki 
burada çay, dərə, bulaq, göl, hətta arte-
zian quyusu da yoxdur. Amma həyat var. 
Həqiqi türk həyatı. Bu şəhərin sakinləri 
bəlkə də yarım əsrdir ki, Xəzərin suyunu 
şirinləşdirərək içirlər. Ancaq ondan əvvəl 
necə olubsa, bilmirəm. Hər halda türklər 
öz tarixlərinin bir çox mühüm səhifələrini 
burada yaradıblar. 

Bu şəhər son illərə qədər İslam 
ölkələrinin tarixində və coğrafiyasında 
yeraltı məscidləri olan yeganə yaşa-
yış məntəqəsi olub. Aktaudakı yeraltı 
məscidlər kimi istifadə edilən mağaralar 
bilavasitə bu məqsədlə yaradılmayıb. 
Yəni İslamdan əvvəlki dövrlərdə ya-
şamış türklərin əl işləridir. Bu qurğular 
X – XII əsrlərdən etibarən məscid kimi 
istifadə olunur. Məscidlərə giriş pul-
suzdur. Bura ancaq gün batana qədər 
gəlmək olar. Əgər ibadət edənlər varsa, 

digər insanlar mütləq daxili sakitliyi qo-
rumalıdırlar. Buraya gələnlər üçün üzdə 
qadağanedici qaydalar olmasa da, “şor-
tik”,  qısa ətəkli, mayka və ya çiyinləri 
açıq don geyinmiş turistlər içəri buraxıl-
mır. Xatırladım ki, Türkiyədə də belə bir 
layihənin, yəni yeraltı məscidlərin hazır-
lanması barədə oxumuşdum. 

Türkiyə, Rusiya, İran, Səudiyyə 
Ərəbistanı, İraq, Gürcüstan, Şimali Kipr 
və... Azərbaycanda çoxlu sayda mayak 
görmüşəm. Həmin mayakların hamısı 
sahildəki ən hündür dağın və ya təpənin 
üstündə, buna imkan yoxdursa, xüsusi 
qüllənin başında quraşdırılıb. Aktauda 
isə mayak yaşayış binasının damın-
dadır. Güman edirəm, həmin binanın 
sakinlərinə qonaq gedənlər ünvan ax-
tarmaqda o qədər də çətinlik çəkməzlər. 
Mayakın altındakı binanı tapmağa nə 
var ki... 

Dörd il əvvəl bu şəhərdə sakinlərin 
və turistlərin marağına səbəb olan bir 
layihə reallaşdırılıb. Xəzər sahilində sa-
lınmış – bir neçə kilometr uzunluğu olan 
taxta cığırlar çoxlu sayda rəngli lampa-
larla işıqlandırılır. Cığırın kənarlarında 
isə istirahət edənlər üçün oturacaqlar 
sıralanır. Elə Qazaxıstanın ən uzun sa-
hil gəzinti yeri də Aktaudadır. 

Qazaxıstanın Manqışlaq 
vilayətindəki Aktau ölkə üçün strateji 

əhəmiyyət kəsb edən mühüm sənaye 
şəhəridir. Qazaxıstan neftinin 25 faizi 
burada çıxarılır. Bundan başqa, bura-
dakı möhtəşəm dəniz limanı Aktauya 
“Qazaxıstanın dəniz qapısı” statusunu 
qazandırıb. Şanxaydan Londona qədər 
uzanan möhtəşəm iqtisadi layihənin– 
Qədim İpək yolunun Asiyadan Avropa-
ya göndərilən yükləri Xəzərin günba-
tan sahillərinə Aktau – Ələt dəniz xətti 
ilə çatdırılır. İqtisadçı ekspertlərin Orta 
dəhliz, TRASEKA və İpək yolu barədə 
danışarkən Aktau və Ələt limanlarının 
xüsusi əhəmiyyəti barədə dediklərini 
çox eşitmişdik. Bundan sonra həm də 
çox ... yazarıq, İnşallah! 

İttifaq MİRZƏBƏYLİ, 
Qazaxıstan, Manqışlaq vilayəti, 

Aktau şəhəri


